
فافن 19000 مشاہدہ کاروں کی مدد سے عام انتخابات 2018کا مشاہدہ کرے گا
اسلام آباد، جولائی 15، 2018: فری اینڈ فئیر الیکشن نیٹ ورک ( فافن) عام انتخابات 2018کے مشاہدے کے لیے انیس ہزار تربیت یافتہ اور غیر جانبدار مشاہدہ کار تعینات کر رہا ہے جو کہ  25 جولائی 2018 کو الیکشن کمیشن پاکستان کی جانب سے قائم کردہ 85 فیصد  پولنگ اسٹیشنوں پر ووٹنگ اور گنتی کے عمل کا مشاہدہ کریں گے۔ فافن پچاس سے زائد پاکستانی شہری تنظیموں کا نیٹ ورک ہے جو 2008 سے پاکستانی انتخابات کا مشاہدہ کر رہا ہے۔
[bookmark: _GoBack]الیکشن کمیشن پاکستان نے فافن کی جانب سے انتخابی مشاہدے کی درخواست کو قبول کرتے ہوئے چاروں صوبوں کے صوبائی الیکشن کمشنرز کو ہدایات جاری کی ہیں کہ ضابطے کی کارروائی پوری کر کے فافن کے مشاہدہ کاروں کو  اجازت نامے (Accreditation Cards) جاری کیے جائیں۔پنجاب بھر میں 9884 ، سندھ میں 4225، خیبرپختونخوا بشمول فاٹا میں 3549، بلوچستان میں 1117 اور وفاقی دارلحکومت اسلام آباد  میں 225 مشاہدہ کار فافن کی جانب سے انتخابی عمل کا مشاہدہ کریں گے۔ یہ تمام مشاہدہ کار پاکستانی شہری، تربیت یافتہ اور غیر جانبدار ہوں گے اور پولنگ اسٹیشنوں کے گرد انتخابی ماحول، سیاسی و انتخابی تشدد، پولنگ اسٹیشن پر ووٹنگ کے انتظامات، پولنگ بوتھوں میں ووٹنگ کے عمل، ووٹوں کی گنتی  اور انتخابی نتائج کی تیاری کے مراحل کے ساتھ ساتھ خواتین کو اپنے حقِ رائے دہی کے استعمال میں درپیش رکاوٹوں کا بھی مشاہدہ کریں گے۔ 
فافن کے مشاہدہ کار وں کی جانب سے بھجوائے گئے پولنگ اسٹیشنوں کے اعداد و شمار کی مدد سے فافن قومی اسمبلی کے 272 حلقوں میں ووٹوں کی متوازی گنتی بھی کرے گا۔ ووٹوں کی اس متوازی گنتی سے سائنسی و شماریاتی طریقے سے منتخب شدہ پولنگ اسٹیشنوں کے سرکاری نتائج اور فافن کے مشاہدہ کاروں کے حاصل کردہ اعداد و شمار کی بنیاد پر تیار کردہ نتائج کا موازنہ کیا جاسکے گا۔ مزید برآں، فافن 272 حلقہ کوآرڈینیٹرز کی مدد سے انتخابی نتائج جمع کرنے کے عمل کا بھی مشاہدہ کرے گا۔ فافن انتخابی عمل کے بارے میں اپنی ابتدائی مشاہداتی رپورٹ 27 جولائی 2018 کو جاری کرے گا۔ 
انتخابات کے دن  کے ساتھ ساتھ فافن جنوری 2018 سے اپنے 272 حلقہ کوآرڈینیٹرز اور 130 ضلعی کوآرڈینیٹرز کی مدد سے انتخابات سے پہلے کے ماحول کا بھی مشاہدہ کر رہا ہے تا کہ سیاسی ماحول اور انتخابی قوانین  اور قواعد و ضوابط پر عملدرآمد کا جائزہ لیا جاسکے۔ اس انتخابی مشاہدہ کاری کا مقصد پاکستان میں انتخابی عمل کو مضبوط بنانا ہے تا کہ ملک میں صاف،منصفانہ اور شفاف انتخابات کا انعقاد یقینی بنایا جاسکے۔ قبل از انتخابات مشاہدے کی بنیاد پر فافن وقتاً فوقتاً   معلوماتی اور تجزیاتی رپورٹیں شائع کرتا رہا ہے تا کہ الیکشن کمیشن پاکستان، سیاسی جماعتوں، سول سوسائٹی، میڈیا اور شہریوں کو  انتخابی و سیاسی عوامل کے معیار کے بارے میں ٹھوس اور غیر جانبدارانہ معلومات فراہم کی جاسکیں۔

Building No 1, Street 5 (Off Jasmine Road) Ph: +92 51 8466232 Email: info@tdea.pk
G 7/2, Islamabad Fax: +92 51 8432141 URL: www.fafen.org

Free and Fair Election Network (FAFEN) is a network of Pakistani civil society organization and supported by
the Trust for Democratic Education and Accountability (TDEA)





